
Thalie.


ELle a le viſage folaſtre & laſcif, ſur la teſte vne
guirlande de lierre, vn maſque en châque main,
& des brodequins aux pieds.

L’on attribuë à cette Muſe l’inuention de la Comedie, ainſi que le teſmoigne Virgile, quand il dit,
In Epigram.



Qu’elle n’aime rien tant qu’vn langage Comique.




Quant au maſque & aux brodequins qu’elle porte, c’eſt auec
beaucoup de raiſon, puis qu’on ſe ſeruoit anciennement de
l’vn & de l’autre dans les Comedies.




Melpomene.


CEtte quatrieſme Muſe, d’vn maintien graue, & richement
veſtuë, tient de la main gauche des Couronnes & des Sceptres ioints enſemble, & de la droite
vn poignard tout nud ; Elle-meſme, ſelon Virgile, inuenta la
Tragedie, & ſelon Horace, l’vſage des chanſons & de la Muſique,
pour auoir agreablement
Lib. 10. d. 24.



Du Luth & de la voix accordé l’harmonie.




Elle a le maintien graue, pource que le ſujet de la Tragedie
ſe fait remarquer auſſi par ſa grauité, que l’on fait conſiſter
en vne action, que l’Hiſtoire & la Renommée ont publiée, &
miſe bien auant dans la connoiſſance des hommes.

Les Couronnes, les Sceptres & le poignard qu’elle porte
nud, ſont autant d’Emblemes du mal-heur ou de la bonne fortune
des hommes, la proſperité deſquels aboutit ſouuent à
vne extreme miſere.




Polymnie.


ON la peint ayant des perles ſur la teſte, vne robbe
blanche, la main droite hauſſée en action de haranguer,
& en la gauche vn rouleau où eſt eſcrit le
mot Suadere.

